
Pennod 29
Prynu

Mae rheoli stoc yn effeithiol – sef deunyddiau crai, gwaith ar ei hanner neu nwyddau gorffenedig – yn 
rhan bwysig o gynllun rheoli gweithrediadau effeithlon. Mae prynu stoc o’r ansawdd gofynnol a’r meintiau 
gofynnol yn ffactor allweddol yn y broses gynhyrchu. Mae sicrhau llif llyfn o nwyddau o’r llinell gynhyrchu i’r 
defnyddiwr terfynol yn broses gymhleth, sy’n gallu cynnwys nifer o gyflenwyr gwahanol.    

Agweddau allweddol ar reoli stoc yn effeithiol

Yn draddodiadol, y prif ddull o sicrhau bod cyflenwad parod o ddeunyddiau crai oedd trwy gadw llawer o 
stoc clustogi (buffer stock). Daliadau cymharol fawr o stoc yw’r rhain sy’n cael eu cadw ‘rhag ofn’ y bydd eu 
hangen. Roedd y dull hwn o reoli stoc yn ddealladwy, i ryw raddau. Roedd busnesau yn y 1970au a’r 1980au 
yn gweithredu yn ystod cyfnod o wrthdaro diwydiannol sylweddol, ac roedd amhariadau ar gyflenwadau 
yn ddigwyddiad dyddiol. Fodd bynnag, mae’r dirwedd ddiwydiannol wedi newid ac mae hyn wedi galluogi’r 
pwyslais rheoli gweithrediadau i fod ar leihau daliadau stoc a rhyddhau cyfalaf gweithio. Rhoddwyd y gorau 
i’r hen syniad o stociau clustogi i raddau helaeth, o blaid defnyddio systemau cynhyrchu mewn union bryd 
(JIT: just-in-time) yn effeithiol. 

Rhaid i fusnesau sicrhau bod stoc ar gael i'w defnyddio yn y 
broses weithgynhyrchu, pa bryd bynnag y bydd ei hangen.

Nid yw nwyddau sydd wedi'u gorffen yn rhannol (gwaith ar ei 
hanner) yn gorwedd ar lawr y ffatri heb eu defnyddio ac yn 
colli gwerth: yn hytrach, maen nhw'n mynd ymlaen i'r cam 

nesaf cyn gynted â phosibl.

Mae nwyddau gorffenedig ar gael i'w dosbarthu yn brydlon at 
gwsmeriaid ac nid ydyn nhw'n cael eu gwneud nes y bydd 

cwsmeriaid ar eu cyfer.

Siart rheoli stoc traddodiadol 

AMSER

Lefel fwyaf y stoc

Lefel leiaf y stoc 

Lefel ailarchebu

Amser aros

Dyma lefel y stoc pan fydd archeb newydd yn cael ei gwneud. 

Mae hwn yn cael ei fesur gan y gwahaniaeth rhwng y lefelau stoc
mwyaf a lleiaf.

Dyma faint o amser y mae'n ei gymryd i ddosbarthu ar ôl archebu.

Dyma lefel y stoc a fydd yn cael ei chadw bob tro rhag ofn y bydd 
problem wrth ddosbarthu – h.y. maint y stoc islaw'r lefel stoc isaf a 
dim stoc.

lefel ailarchebu 

maint ailarchebu

amser aros

stoc clustogi

Rheoli stoc yn gyfrifiadurol

Mae busnesau heddiw yn cadw manylion am eu stoc ar gronfeydd data cyfrifiadurol. Mae hyn yn gwella 
effeithlonrwydd a chywirdeb. Pan fydd maint y stoc yn lleihau neu’n cynyddu, bydd y gronfa ddata’n cael ei 
diweddaru ar unwaith, sy’n caniatáu gwiriadau stoc cywir a bydd stoc yn cael ei hailarchebu yn awtomatig 
os bydd y lefelau’n disgyn islaw’r lefel ailarchebu. Yr enghraifft orau o hyn yw’r systemau rheoli stoc sy’n cael 
eu defnyddio gan y prif archfarchnadoedd. Mae’r system wedi’i chysylltu â’r tiliau trwy gyfrifiaduron, a phan 
fydd cynhyrchion yn cael eu sganio, bydd y gronfa ddata rheoli stoc yn cael ei diweddaru’n awtomatig.

Cynhyrchu mewn union bryd (JIT)

Mae llawer o fusnesau heddiw yn gweithredu system cynhyrchu mewn union bryd sydd wedi’i llunio i leihau 
costau dal stoc o ddeunyddiau crai, cydrannau, gwaith ar ei hanner a nwyddau gorffenedig. Mae hyn yn cael 
ei gyflawni trwy amserlennu wedi’i gynllunio’n ofalus er mwyn i adnoddau lifo trwy’r broses gynhyrchu’n 
rhwydd. Mae nifer o ofynion allweddol er mwyn i gynhyrchu mewn union bryd weithredu’n effeithiol:

• system archebu hynod effeithlon;
• cyflenwyr sy’n cyflenwi deunyddiau crai a chydrannau’n ddibynadwy pan fydd eu hangen;
• gweithlu sydd wedi’i hyfforddi’n dda y mae’n bosibl ymddiried ynddyn nhw, a gweithlu sy’n fodlon 

gweithio mewn timau;
• diwylliant cydweithredol (lle nad oes gwrthdaro), lle mae rheolwyr yn annog gweithwyr i gyflawni eu 

nodau a gweithio’n hyblyg.

O dan system cynhyrchu mewn union bryd, mae deunyddiau’n cael eu dosbarthu yn fuan cyn y bydd y 
gwneuthurwyr eu hangen ac yn mynd yn syth i’r llinell gynhyrchu – nid oes bron i unrhyw stoc yn cael ei 
chadw ar y safle. Nid yw cynhyrchion yn cael eu gwneud oni bai bod archeb wedi’i gwneud eisoes, a phan 
fydd y nwyddau wedi’u cwblhau, byddan nhw’n gadael y ffatri i gael eu dosbarthu at y cwsmer.

Nid yw gweithredu system cynhyrchu mewn union bryd heb ei drafferthion. Mae costau archebu a 
gweinyddu yn debygol o gynyddu a gall manteision swmp brynu gael eu colli. Gall cyflenwyr nad ydyn nhw’n 
dosbarthu mewn pryd wneud i’r llinell gynhyrchu gyfan sefyll yn stond, gan arwain at ddifrodi enw da 
gwneuthurwr os na fydd cwsmeriaid yn derbyn eu nwyddau’n brydlon.

Systemau ar gyfer rheoli stoc yn effeithiol

I reoli stoc yn effeithiol, rhaid rhoi systemau a pherthnasoedd ar waith. Mae’r systemau a’r perthnasoedd hyn 
yn cynnwys:

• Perthynas effeithiol â chyflenwyr a chwsmeriaid. Rhaid i gyflenwyr allu newid i’r system archebu 
hynod effeithiol newydd. Nid oes unrhyw ddiben disgwyl dosbarthu yn rheolaidd a phrydlon mewn 
union bryd os na all cyflenwyr gydymffurfio â’r gofyniad hwn. Yn aml, bydd y math hwn o system 
archebu a dosbarthu yn cynnwys rhywfaint o integreiddio rhwng y ddau gwmni. Gall y math hwn o 
integreiddio rhwng systemau gael ei gyflawni gan ddefnyddio systemau man gwerthu electronig (EPOS: 
electronic point of sale) a chodau bar.

• Perthynas fewnol effeithiol. Rhaid bod cadwyn gwsmeriaid o fewn y broses weithgynhyrchu. Mae hyn 
yn golygu bod cyflenwi mewnol yn gweithredu ar yr un sail â chyflenwi allanol – mewn geiriau eraill, 
mae pob tîm yn y broses gynhyrchu yn trin y tîm nesaf fel ei gwsmer. Bydd nwyddau a rhannau ond yn 
cael eu cyflenwi pan fydd eu hangen yn y cam cynhyrchu nesaf.

Manteision rheoli stoc yn effeithiol 

• Lleihau cyfalaf gweithio. Mae hyn yn rhyddhau arian i’w fuddsoddi ac yn gwella hylifedd. Mae cost 
cyfle yn gysylltiedig â dal stoc. Mae hyn yn golygu os bydd yr arian wedi’i rwymo mewn stoc, yna nid 
yw ar gael i’w ddefnyddio mewn rhannau eraill o’r busnes.

• Perthynas well â chwsmeriaid. Helpu i sicrhau archebion parhaus.
• Rhyddhau lle storio. Mae hyn yn gallu rhyddhau lle adwerthu neu weithgynhyrchu.
• Llai o stoc yn cael ei gwastraffu a’i disgowntio. Bydd stociau clustogi a chyflenwadau nwyddau 

gorffenedig llai yn golygu bod stoc yn llai tebygol o gael ei difrodi cyn iddi gael ei defnyddio, ac mae 
nwyddau gorffenedig yn llai tebygol o ddyddio neu fynd allan o’r ffasiwn.

• Mae’n haws cylchdroi stoc. Mae cylchdroi stoc yn golygu sicrhau bod stoc hŷn yn cael ei defnyddio cyn 
stoc newydd. Pan fydd stoc clustogi’n fach a nwyddau’n cael eu dosbarthu yn rheolaidd, daw hyn yn 
haws – mae hyn oherwydd bod stoc yn cael ei defnyddio’n fuan ar ôl cael ei dosbarthu.

Themâu ar gyfer trafodaeth

Pam mae’n bwysig i fusnes fod â swyddogaeth brynu effeithlon?

Eglurwch sut y gall busnes reoli ei stoc.

Pam mae’n costio i ddal stoc?

Beth yw ystyr amser aros a stoc clustogi?

Eglurwch fanteision posibl busnes yn addasu system rheoli stoc mewn union bryd.

Eglurwch sut mae technoleg wedi gwella rheoli stoc.

'Mae’n well cael gormod o stoc na pheidio â chael digon ohoni'. Ydych chi’n cytuno â’r gosodiad hwn?


